
Животната и литературната биографија на Стојан Тарапуза  

Стојан Тарапуза припаѓа на водечките имиња во современата маке-
донска поезија за деца, што се вклучува во процесот на нејзиното осовре-
менување и која во хронолошка нишка на своето опстојување подразбира 
одредени фази и генерации на писатели1. Како припадник на втората гене-
рација современи македонски автори повеќе од шест децении активно 
е присутен на македонската книжевна сцена, пред сѐ како поет за деца, 
но своето креативно љубопитство го пројавува и како поет за возрасни 
и како раскажувач. Прифаќајќи дека пишувањето за деца подразбира: 

1	 Ако на пионерската фаза (основоположничката, првата) и припаѓаат Ванчо Николески, 
Радослав Петковски, Васил Куноски, Славко Јаневски, Б. Бојаџиски, тогаш во последо-
вателната етапа, во втората фаза (шеесеттите и седумдесеттите години на минатиот век, 
фаза на творечки подем на македонската поезија за деца) покрај Глигор Поповски, Цане 
Андреевски, Генади Болиновски, Иван Ивановски, Јован Стрезовски, Видое Подгорец, 
Бошко Смаќоски, Милутин Бебековски, Александар Поповски, Михо Атанасовски, Рајко 
Јовчевски, Киро Донев, името на Стојан Тарапуза е едно од најприсутните.

СПЕКТАР, год. XLI, бр. 82, Скопје, 2023. 
Институт за македонска литература во Скопје

„определување за посебни мотивски и стилски дејствија и егзибиции 
каде што со филозофска ориентација се изнесуваат суштинските закони-
тости на оваа поетика и т.н. втопување на зборовите во хедонистичката 
душа на детето, во играта, во препознавањето на тој свет што се насетува“ 
(Идризовиќ 1985: 65), следува дека Друговац е во право кога вели дека: 
„поетот за деца е волшебник на зборот со протејска смисла за менување и 
на поетскиот инструментариум на традицијата и на сопствената поетичка 
гледна точка, задржувајќи го во нејзината структура неопходниот „детски 
аспект“, a од друга страна, принуден е да внимава и чинот на создавањето 
и резултатот од создавањето да не бидат фатени во површен медиокритет-
ски инфантилизам!“ (Друговац 1985: 245).

Овие размислувања се чинат суштествени и за животната и за лите-
ратурната биографија на Тарапуза, затоа што за него „не постои затворен 
премин, нешто што ќе се испречи и не може да се опее, да израсне во 
песна и да добие возвишена поетска димензија“ (Марјановиќ 1971: 43), 
творејќи во согласност со поетичкиот принцип ’за детскиот свет да се 
пее од рамништето на детските разбирања’.Тука, пред сѐ би го нагласила 
неговиот неоспорен талент, широкото образование и своевидниот култ 
кон знаењето што го негува во сите сегменти на своето творештво – од 
песната преку расказот до лирски интонираната проза, како и неговата 
инвентивност при творењето и за возрасни и за деца. Станува збор за 
несекојдневна личност што ја обележува не само македонската туку и 
светската книжевна сцена од втората половина на 20. век и првите две 
децении на 21. век. Имајќи ги предвид неговите најнови дела, како поет за 
деца и како раскажувач ‒ Насликано време (2014), како поет мудрословец 
за деца и млади Мудрословија (2016), како поет за возрасни Скаменетиот 
сон (2017) и како поет за деца Везеница (2018), сигурни сме дека и натаму 
ќе ја предизвикува љубопитноста на читателите. Како поет (а во поезијата 
неговата постапка ја одредува симболот) е покровител на детските игри и 
на љубовта кон животот, светот, природата – наклонет е кон треперливо и 
нежно гледање на светот, особено кон аркадијата на детството, ползувајќи 
ја лириката и со неа да го облагороди својот однос кон малите суште-
ства. Тарапуза, главно, ја следи традиционално-реалистичката програма 
надоградувајќи ја со елементи од модерната, внесувајќи во нив по некој 
елемент на психолошкото задлабочување и нијансирање во оцртувањето 
на ликот и ситуацијата „објективизирајќи го своето пеење и со извесна 

детска емпирија“ (Друговац 1996: 54), пеење, кое ги подразбира и темите 
од реалниот живот, и фантастичните проекции, и нивно усогласување со 
детските разбирања. Како раскажувач е детски заштитник, помагач, дури 
и морален и идеен водач ‒ крие во себе посебен звук и емоција блиска 
на детето и на неговата перциптивна моќ. Не е ни патетичен сведок ни 
целемудрен морализатор и главно го следи модерниот детски сензибили-
тет, внесувајќи во него детски игри, радости, згоди и незгоди. Расказите 
се исечоци од детското секојдневие, игриви сложувалки за љубовта, за 
детските желби и љубопитности. Додека пак, лирски интонираната проза 
(ја следи главно модерната програма), е една афективна сила чија основа 
лежи во севкупната авторова свртеност кон убавините на светот и тоа 
преку наклонетост кон драмското и сценското прикажување на светот, 
создавајќи драмска сцена со описот на амбиентот, со ставање на личноста 
во ситуација на дијалог, а потоа и со дескрипција на гестовите и природата 
со снимање на внатрешните состојби на ликовите. Tвори во согласност со 
мотото: „Куќи и кули се ѕидаат со тули, се ѕидаат и огради на дворови, a 
песни се ѕидаат со зборови“ („Силата на зборовите“, Тафтара-бафтара, 
1986). Светот во творештвото на Тарапуза е цвет во кој центарот е детето 
и неговата неприкосновена личност, детето што светка во очите на возрас-
ните, независно дали се тоа теми од реалниот живот или пак фантастични 
проекции, усогласени со детските разбирања.

Имајќи ја честа по повод 90 години од раѓањето на Тарапуза и 62 
години од неговото творештво (неговата прва збирка поезија за возрасни 
Црвеното растење излегува 1961), би сакала да ја нагласам неговата 
животна и литературна биографија. Тарапуза е роден во 1933 година во 
Злетово, Штипско, завршил Виша педагошката академија во Скопје, рабо-
тел како новинар и уредник во „Детска радост“, во книгоиздателството 
„Наша книга“ и во Радио Скопје. Член е на ДПМ од 1966 година. На кни-
жевната сцена дебитирал во 1961 година со поеија за возрасни, за потоа 
целосно да ѝ се посвети на поезијата за деца, и како што вели Идризовиќ 
„тој својата вокација ја насетил токму во поезијата за деца“ (Идризовиќ 
1985: 43), иако покажува и афинитети како раскажувач. Но, Тарапуза колку 
и да е имагинативен раскажувач, поет за возрасни, пред сѐ е поет за деца. 
Објавил три збирки за возрасни и 28 збирки за деца со различни тематики 
кои, како резултат на неговиот ентузијастички труд да се навлезе и да се 
проникне што подлабоко во суштината на детскиот свет, да се одговори на 

сѐ уште недоволно јасни детски прашања, оставија печат во современата 
македонска поезија за деца. Својата поетска и раскажувачка литературна 
работа Тарапуза ја остварува на линијата на која овие два жанра можат да 
имаат допирни точки. Тој своевиден спој е заснован врз суштината на реа-
листичното во животот на „детето како појдовна точка за литературната 
реч“ (Тарапуза кај Николовска 2019: 81). 

Тарапуза, за кој многумина велат дека е „идиличен поет“, високо е 
вреднуван од критиката, наградуван е со престижни книжевни награди2, 
а за вредностите на неговото дело дадени се позитивни оценки од страна 
на авторитети на македонската литературна критика (како Миодраг 
Друговац, Доне Пановски и др.). Пановски пишува: „Тарапуза внесува 
нов начин на пеење, едно поинакво видување на настаните и предме-
тите што ги интересираат децата, а тоа го прави преку метафоричкиот 
стил ослободен од лексичка баласт“ (Пановски кај Идризовиќ 1985: 65). 
Додека пак Друговац смета дека: „силата на поетот е во точното опре-
делување на целта на песната со која се доаѓа до уметничката вистина. 
Најмногу постигна во минијатурните песни, песните со краток здив, кои 
во згусната форма го кажуваат поетовото видување на светот“ (Друговац 
1985: 287), кое е оптимистичко. Тарапуза е застапуван во изборите и анто-
логиите на В. Подгорец, Џ. Скоти, Г. Арсовски, В. Урошевиќ, а неговата 
поезија за деца во посебни книги и во антологиски и панорамски избори 
е преведувана на руски, англиски, чешки, српски, бугарски, словенечки, 
турски, романски, албански, украински и полски јазик. Оттука македон-
ската литература за деца навистина може да се гордее со една ваква поет-
ска величина.

2	 Тарапуза е трикратен добитник на наградата на РТВ Скопје што се доделувала на Струш-
ките вечери на поезијата (во 1970 г. за Дамбара-думбара, во 1975 г. за Деновирки и во 
1979 г. за Седум брода); Змаевата награда во 1982 г.; за книгата Шарки-жарки во 1995 г. 
ја добил наградата на „Детска радост“ за најдобра книга за деца; добитник на наградата 
„Курирче“; „Ванчо Николески“, а добитник е на неколку награди за поединечни песни. Во 
2014 г. ја добил наградата „13 Ноември“, што ја доделува Град Скопје, а во 2016 г. ја добил 
наградата „Книжевно жезло“ на ДПМ за поетски опус со високи естетски вредности.

Поезијата за возрасни на Тарапуза  (литературна биографија)

Тарапуза, когошто децата, пред сѐ школските, од помалите возра-
сти, го познаваат како свој поет, сепак на книжевната сцена дебитирал со 
поезија за возрасни3, кога во 1961 г. ја објавува првата збирка Црвеното 
растење. Низ симболиката на црвеното (крв, дланки, растење, корењата), 
со многуте значења и асоцијации, илустрирано во песната „Отворање на 
земјата во нас“: „О црвено корење / в жили / смео живјосана / небо што 
нѐ притискаш / со свој врв / наше си утриње / дланка те точиме / извор си 
/ море си“ (Тарапуза 1961: 27), таа е во знакот на оптимистичкото виш-
неење. Четири години подоцна, во 1965 г., објавува уште една збирка Во 
каменот ден, во која морал да го совладува „Малиот тврд предел“, кој: 
„е нем за говорот на питоми бои, / мал извор за играта на питоми бои, 
/ груб обрач за смеата на питоми бои“ („Малиот тврд предел“, 1965: 7), 
со што го доловува чувството на осаменост, тежина и заталкана душа во 
некое глуво време, обидувајќи се да ги спротивстави „каменот ден“, нас-
проти „каменот“ кој „има ноќи со ветар“ („Во каменот ден“ 1965: 25), за 
да сфати дека со каменот (чија есенцијална функција е неговата моќ да 
биде жив), самиот се идентификува: „јас сум камен, / јас сум бура корава 
на земјата во мај, / тврдо море на денови што растат, / Студен бакнеж 
затворен со крај“ (Тарапуза 1965: 31). Уште една метафора врз која грави-
тира поетскиот семиозис на Тарапуза претставува неговата трета збирка 
Скаменет сон, која ја објавил во 2017 година. Збирката е поделена во три 
циклуса: времето, песната и љубовта и скаменет сон. Циклусите имаат 
внатрешна комуникација меѓу песните, кои се згуснуваат околу носечките 
теми: времето, песната, љубовта и скаменет сон, а заедничкиот именител 
го имаат во мисловните сондажи што се нијансирани со префинети лир-
ски рефлексии, илустрирано во песната „Отвори ја вратата на времето“: 
„Отвори ја вратата на времето / испечи го во крвта / и запали го со збор. 
/ Со мисла оплоди го ко поле / извиши го ко песна / и одново сѐ ќе се 
роди“ (Тарапуза 2017: 7). Метафората на носечката идеја за ‘скаменитиот 
сон’, како што вели Николовска, овозможува овој дискурс да се доживее 
како „поетско-филозовски“ (Николовска 2019: 45). Преку него поетот им 

3	 „Тарапуза пишувал поезија за возрасни, но таа како да нема такво значење ни во рамките 
на неговиот генерациски круг, ни во македонската книжевна историја, за разлика од него-
вата многуслојна, повеќезначна и симболичка поезија за деца“ (Друговац 1985: 65).

се обраќа на возрасните за заедно со нив да го конзервира доживеаниот 
сон, кој знае да биде и „извор на инспирација “ (Бретон кај Капушевска-
Дракулевска 2011: 23). ’Скаменетиот сон’ кај поетот е оној допрен, доло-
вен, конзервиран, фотографиран, доживеан сон или миг „кој се соединува 
со човековиот дух и ја сублимира тајната на постоењето на човекот во 
светот и на светот во човекот“ (Капушевска-Дракулевска 2011: 25).

Поезијата за возрасни во фокусот ја става судбината и смислата 
на човековото постоење, како тема ја има човековата егзистенција и се 
карактеризира со простосрдечност на интимистичкиот патос (Црвеното 
растење); со емотивна искреност (Во каменот ден) и со лирска експре-
сија (Скаменет сон), дел е со модерен сензибилитет, а стилските особено-
сти се одликуваат со еден згуснат, лаконски, гномски израз со нагласена 
мелодиозност и ритам (спонтан и мелодичен стих), од кои оддишува дис-
курс на искусен класик на поетската реч. Видлива е цврста метафоричка 
форма, строгост во изборот на тематиката, економичност во употребата на 
зборовите, лиричност и дискретна мисловност. Ова е препознатлива тво-
речка формула на Тарапуза, за која Друговац вели: „дијалектички ги про-
никнува аполонискиот и дионизискиот концепт – претставува вонреден 
пример за остварен спој на „восхит“ и самосвесна дисциплина (артизам, 
култивиран израз и стил)“ (Друговац 1985: 76), што видно ja применува 
и во поезијата за деца, која според Исидора Секулиќ „е голема поезија“ 
(Секулиќ кај Друговац 1985: 67). Но, за сфаќањето на оваа мисла, неоп-
ходно е да не се заборави и мислата на Миодраг Поповиќ за детската пое-
зија на Змај: „децата се луѓе, луѓето се деца, а поезијата е само поезија“ 
(Поповиќ кај Друговац 1985: 78). Друг клуч за разбирање и на детството 
и на поезијата за деца не ни е потребен, тој е најадекватен и за проник-
нувањето во сушноста на поезијата за деца каква што ја создал Тарапуза.

Поезијата за деца на Тарапуза (тематско-мотивска класификација, 
доминантни карактеристики, константи) 

Поетскиот опус за деца на Тарапуза го сочинуваат збирките: Грејни 
сонце (1966), Полно кајче желби (1967), Дамбара-думбара (1969), 
Насмеани капки (1969), Цвет и злато (1970), Очиња поточиња (1972), 
Деновирки (1975), Алец палец (1975), Седум брода (1978), Облак се поти 

(1984), Под стреата на ѕвездите (1985), Тафтара- бафтара (1986), Со 
два ата по два пата (1987), Цветови од зборови (стихувана сликовница, 
1988), Училиште за кловнови (1989), Поглед низ двоглед (1990), Мое 
твое-погоди што е (стихувани гатанки, 1991), Брзалки без врзалки (брзоз-
борки, 1992), Златици-крилатици (1993), Ѕуница пауница (1993), Зборови 
по дворови (1993), Шарки-жарки (1995), Зеници ѕвезденици (1998), 
Цветулки со светулки (2000), Насликано време (2015), Мудрословија 
(2016), Везеница (2018), низ кои е видливо негувањето на литературните 
видови – од песна преку расказ до лирски интонирана проза. Целта на 
Тарапуза, низ овој широк поетски опус, е на еден поетичен начин да ни ги 
опее темелните принципи на детскиот свет и живот, првата буква во азбу-
ката на детските интерпретирања и нивните сфаќања за штотуку открие-
ните простори на природата и љубовта кон книгата, родителите, игрите, а 
да ни претстави дел од животните вредности во животот. 

Едногласна констатација е дека Тарапуза е носител на вонредна, 
еруптивна продукција, на богат и мошне обемен поетски опус за деца. 
Лирската слика е во сите димензии, во сите нијанси, изведена експре-
сивно и звучно (Греј ни сонце, Полно кајче желби), со извонреден усет 
за детаљот и неговото усогласување со целината на доживувањето, 
чијшто интензитет расте или паѓа токму како што расте или паѓа ритамот 
на песната (Дамбара-думбара, Очиња-поточиња, Тафтара-бафтара, 
Деновирки, Седум брода). Тој мајсторски проникнува во детската пси-
хологија (Незапрено време, Мудрословија, Везеница), но и во настаните 
како настани што се дел од нашето детство, идентитет и егзистенција. 
Оттука и прашањето: Кои се доминантите, константите, специфично-
стите, белезите и определувањата на оваа поезија во денешната фаза од 
нејзиниот развој? 

Тарапуза е поет со разгранет тематско-мотивски свет и она што импо-
нира во неговото творештво е непресушноста на темите и мотивите, 
инспирирањето од народното творештво, од богатите и чудесни светови 
на детството, како и пеењето секогаш со возвишен тон, лирска чистота 
и ведрина. Во центарот на вниманието во поетскиот, во раскажувачкиот 
и во лирскиот интониран прозен опус е поставена главната, опсесивна 
тема: детството, детето и детските игри, згоди и незгоди во детското 
секојдневие, најчесто во современоста. Од ваквата поставеност на темата 
произлегуваат и останатите крупни теми (тематски подрачја) како што се 

темите за природата, среќата (Грејни сонце, Полно кајче желби), љубо-
вта, животот (Дамбара-думбара, Очиња-поточиња, Седум брода), оса-
меноста (Деновирки), пријателството, семејството (Тафтара-бафтара), 
растењето, развојот и културниот подем на детето (Насликано време, 
Мудрословија, Везеница). Описите на ’желбата за игра, за сознанија’, како 
и детската љубопитност и начините на нејзино задоволувањето/совладу-
вањето се услов за одвивањето на настаните/случувањата. Имено на ниво 
на толкување ’желбата за игра, за сознанија’ е предлошка за темите што 
ги опеваат љубовта, семејството, пријателството, растењето, развојот и 
културниот подем на детето, а на ниво на структура врши повеќе функции 
– внесување на симболична граѓа, пеење со возвишен тон, поетско-фило-
зофски дискурс и еден вид оправдување за детското љубопитство.

Во творештвото на Тарапуза се работи за „слободно, условно и многу 
сложено потпирање и користење на симболи“ (Ѓурчинов 1969: 54), па 
еден од централните ’опсесивни симболи’, низ кој Тарапуза ќе ни ги 
одгатнува темелните принципи на детскиот свет и живот е сонцето, при-
сутно речиси во сите предметни збирки. Прифаќајќи го сонцето како сто-
жер на симболичката варијација, Тарапуза си обезбедил широк тематски 
простор со кој по аналогија ќе општи и со други блиски теми: мракот 
и светлината (Деновирки), изворот и цвеќињата (Везеница), тишината и 
осамата (Милосрдие), ѕвездите и зората (Греј ни сонце). Во една тради-
ционална поезија симболиката обично лесно се декодира, бидејќи таа не 
знае за употреба на такви симболички склопови од типот на „сончеви 
бранови“ (Седум брода), „срма од сонце“ (Дамбара-думбара), за разлика 
од модерната4 на која шокот, изненадувањето, чудното, необичното и се 
трајни белези, а мноштво такви среќаваме и во поезијата на Тарапуза. 
Имено, како што вели Мицковиќ: „Денес се појавува мислењето дека пое-
зијата на Тарапуза во својата еволуција е стигната до пределите на една 
современа и модерна поетска фактура“ (Мицковиќ 1995: 87). И навис-
тина, ако во првите песни од првите две збирки за деца (Грејни сонце, 
Полно кајче желби), присутна е рамката на традиционален сензибилитет, 
песните понатаму, расказите од збирката Насликано време, како и лирски 

4	 Манифестација на полето на сликовните и акустично-сензорските асоцијации за да се 
види невидливото и да се чуе нечујнито – модерна поезија, поезија по епохата на роман-
тизмот, кога лирикот станува волшебник на звукот (Капушевска-Дракулевска 2006: 35).

интонираната проза во Везеница, јасно укажуваат дека во нив сигурно 
пукаат браниците на сите тематски ограничувања и конвенции. Оттука 
клучен творечки принцип во голем дел од поезијата на Тарапуза е ’прин-
ципот на креативна слобода‘– кој од своја страна „ја сугерира превластта 
на дионизискиот ерос, ерос на ослободување од норми и забрани“ (Маја 
Бојаџиевска кај Капушевска-Дракулевска 2011: 16), што укажува и на една 
од можеби најважните специфичности на неговата поезија, која содржи 
и неколку мотивски подрачја. Тоа се песни испеани по народни мотиви 
(Тафтара-бафтара), песни со мотиви за природата (повеќе варијанти – 
опсервација и дескрипција на природата, поетовата восхитеност пред неа, 
природата и детето, Греј ни сонце, Полно кајче желби,), поетско вообличу-
вање на животинскиот свет (Очиња-поточиња, Дамбара-думбара), песни 
со интимистички мотиви (Деновирки, Везеница), песни за времето како 
дијалектичка категорија (Насликано време, Мудрословија,) до лирика со 
модерен сензибилитет (Седум брода). Важно е да се нагласи дека набро-
ените мотиви често се наоѓаат заедно, понекогаш и вкрстени, а има и 
варијации на варирани исти теми, па и оваа тематско-мотивска класифи-
кација нема поинаква цел одошто да ги истакне доминантните каракте-
ристики, константите, специфичностите, белезите и определувањата на 
творештвото на Тарапуза. 

Споменатото тематско и мотивско шаренило упатува на доминант-
ната карактеристика „многустраност“ (Капушевска-Дракулевска 2011: 
44), и е уште една од можните специфики на творештвото на Тарапуза. 
Трагајќи по константите во поезијата за деца, може да се констатира дека 
во неа е присутна ’состојбата на секојдневната и современа стварност‘ 
(Грејни сонце, Полно кајче желби), прикажана преку зборови (во соглас-
ност со концепцијата на Маларме: „да им се препушти иницијативата 
на зборовите“ (Капушевска-Дракулевска 2006: 35), симболи, метафори, 
игри, хумор. И кога станува збор за стварен современ настан – ’заспи-
вањето на детето‘, индивидуалното и традиционалното се испреплетени. 
Затоа што според Капушевска-Дракулевска „кај секој вистински голем и 
значаен поет се потврдува заемната испреплетеност на традиционалното 
и индивидуалното, зашто во поетиката на таквиот поет никогаш не ста-
нува збор за механичко преземање на традиционалните елементи, туку за 
нивна трансформација со моќта на личната креативност и инвентивност“ 
(Капушевска-Дракулевска 2006: 65). 

Друга константа којашто е присутна во поезијата за деца и ја напојува 
поетовата имагинација, го облагородува сензибилитетот на поетот и тој 
станува „магично видовит“ (Рембо кај Капушевска-Дракулевска 2011: 
54), исто толку единствен и неповторлив, колку и колективен и универза-
лен е ‘чувство за атмосфера и сугестивност на естетскиот детаљ, кој има 
улога на естетски катализатор‘ (Дамбара-думбара, Очиња-поточиња, 
Тафтара-бафтара, Деновирки, Седум брода), при откривање на сето она 
што не било познато, прикажано преку зборови, симболи, метафори, игри, 
хумор. А следејќи ја Капушевска-Дракулевска дека: „Хуморот и боли и 
лекува, а под слојот на хумор се крие непознатото на човекот“ (2011: 44), 
може да се каже дека кога станува збор за реален (современ) настан, кој 
крие многу непознаници што треба да се откријат  -‘збунетоста и опија-
нетоста на детето‘ (Дамбара-думбара), традиционалното и модерното се 
испреплетени, а модерното целосно стои на висината на своето време и 
знае да му ги соопшти непознатите/новите животни содржини на совреме-
ниот дете. Кога некој настан добива место во рамките на едно современо 
време во кое се откриваат неговите непознати вредности (сето она што до 
тогаш не било познато) и кога Тарапуза преку сугестивност на естетскиот 
детаљ, со исповеден тон го актуелизира непознатото и ги враќа вкусо-
вите на поддучување, тоа носи придобивки за едукативниот и културниот 
поттик на децата во современието, а подучувањето ги истакнува маргина-
лизираните и периферните матрици, што како константа го забележуваме 
во поезијата за деца на Тарапуза. 

Третата константа која е присутна во поезијата за деца на Тарапуза е 
‘спонтаноста и комуникативноста на исказот’, состојбата на фантазијата/
имагинацијата (Насликано време, Мудрословија, Везеница), прикажана 
преку симболи, сеќавања, игри, сон, илузија, хумор, иронија. И следејќи 
ја Капушевска-Дракулевска која вели: „Иронијата претставува и побуна 
против постојниот и скаменет ред, негација на стереотипот според чиј 
модел се обликува животот околу нас и во нас, револт против малограѓан-
ското сивило и минливост“ (Капушевска-Дракулевска 2011: 50), може да се 
каже дека кога станува збор за имагинарен (современ) настан – ‘дијалогот 
и средбата помеѓу двата прста показалци’ во збирката Везеница реалното 
и фантазијата се испреплетени, но фантазијата (имагинацијата), суверено 
владее во поезијата, што придонесува таа/поезијата да се доближи до сфе-
рата на иреалноста. Кога некој настан добива место во рамките на едно 

време во кое се откриваат неговите позитивни вредности и кога Тарапуза 
преку ‘спонтаноста и комуникативност на исказот’ имагинативно го акту-
елизира растежот и едукативниот подем на децата во современието, тоа 
секако носи придобивки за едукативниот поттик на децата, а подемот 
(имагинацијата) ги истакнува доминантните и централните матрици, што 
како константи ги забележуваме во поетскиот опус на Тарапуза. 

Оттука, може да се констатира дека трајната поетска идеја или кон-
станта во неговото творештво може да се собере во синтагмата ‘мета-
форичката свест за светот кој му е даден на детето за да му се восхитува 
и радува’. Додека пак, константната карактеристика во творештвото на 
Тарапуза е внесувањето, потпирањето и користењето на симболи, под-
дучувањето, едукацијата, имагинацијата, љубовта спрема децата и, на 
моменти, присуство на ареално пеење и поетско-филозофски дискурс 
преку кои песните го пренесуваат она и што не го знаат и она што го знаат 
децата. Оттука тие (песните) може да се оквалификуваат и како „култ на 
знаењето“ (Ќорвезироска, 2019: 65) и како секоја добра детска поезија 
може да претставуваат и воспитно-образовна, поучна детска алатка и 
коректив на стварноста. 

Изразно-јазичните и стилски особености во поезијата за деца на 
Тарапуза

Откривањето и посочувањето на константите во поезијата за деца 
на Тарапуза овозможува да се следи и неговиот стих, јазик и стил на 
кажување (односно изразно-јазичните и стилските особености), па 
следствено втората класификација на поезијата за деца на Тарапуза е 
според изразно-јазичните и стилски особености. 

Тарапуза првично (условно во првата фаза на творење, 1966-1967 
година), е наклонет кон традиционалната форма на поезијата, која 
почитува одредена архитектура на песната: краток стих  (изработен 
од еден, два или три збора), традиционалниот римуван дистих, или 
римуваниот тристих и катрен „според шемата АБАБ“ (Николовска 
2019: 26), и рими проткаени со хумор, метафори и парадокси, видливо 
во првите збирки Грејни сонце и Полно кајче желби (со кои Тарапуза 

продолжува по патот на своите претходници5), илустрирано преку сти-
ховите во песната „Ветер“ во збирката Грејни сонце: „Ветерот е другар 
лош, / тој за шеги ич не знае, / нег ли врне или дожд, / ќе те штипне, 
кај и да е“ (Тарапуза 1966: 13). Збирките се повеќе реалност на поетот 
отколку реалност на детето, кое тука сѐ уште не достасало до играта, 
која според Стојменска-Елзесер: „е суштинска човекова константа, 
која е во нераскинлива врска со слободата“ (Стојменска-Елзесер 
2004: 10), детската стварност уште не е нивниот живот во ‘играта’, 
туку во мислените детски простори. Оттука Тарапуза препуштајќи ѝ 
се на лирската имагинација или поетизација ја изразува реалноста на 
детето (песната произлегува од стварноста на поетот). И ако во Грејни 
сонце појдовен збор и исходна мисла е примарниот симбол и израз на 
животот – сонцето како природен елемент и метафора на светлината, 
на младоста („Еден ден во ранина“, „Не се зраци туку раце“), и во 
збирката главно се пее за сонцето, илустрирано во песната „Грее сон-
чко и не кани“: „Грее сончко и не кани, в поле сите да сме збрани, в 
поле рамно младолико, кај што птички запеале, булки лице насмеале, 
в житата бујни вити, како море брановити тенки лисја разгалиле! Грее 
сончко и не кани, в полето сите да сме збрани“ (Тарапуза 1966: 34), 
во Полно кајче желби појдовен збор и исходна мисла е симболот на 
истрајноста – добрината како примарен елемент и метафора на љубо-
вта („Така треба“). Во збирката се пее за поимите што не произлегуваат 

5	 Претходниците на Тарапуза  (В. Николески, В. Куноски, С. Јаневски, В. Подгорец), во 
македонската литература за деца донесоа, нешто свое и оригинално. Ако Николески, кој 
се надоврза на Прличев го донесе селото од детските спомени, од дедовските приказни, 
идилата на некогашниот живот, топлината на селскиот дом, богатиот јазик на народната 
приказна, Куноски донесе едно ново педагошко становиште – детето треба да се заинте-
ресира за светот, да му се прикаже атрактивноста и занимливоста на тој свет, таа треба на 
детето да му пружи задоволство, да го заинтересира, да му соопшти нешто, да му открие 
нешто ново – една нова педагогија на современоста, којашто му е блиска и на Подгорец, 
кој во детето гледа и почитува читател што има свои потреби и свои разбирања. Јаневски 
внесе една нова, заводлива и брилијантна играчка – го внесе зборот како игра. Тоа не е 
само зборовна игра, туку зборот станува играчка, објект на играта, но и нејзин вистински 
носител – нејзин подвижник и учесник, концепт што може да се подведе на максимата 
„песната да биде како игра“, прифатен и од Подгорец. Јаневски има многумина приврза-
ници и меѓу постарите и меѓу помладите македонски поети за деца, кои со помалку или 
повеќе интервенција и креативна содржина го негуваат и хуморот и играта, а токму таков 
е и Стојан Тарапуза, како и Ј. Павловски, Н. Попески, К. Донев.

од детското јаве (чита, скита, добрина), илустрирано во стихови од 
песната „Така треба“. „Детето чита / не сака да скита / та што? Така 
Треба“ (Тарапуза 1967: 12).

Употребата на апстрактните симболи повлекува детето да не го дознае 
вистинското лице на работите и себеси во реалноста, па затоа поетот тука 
(дискретно одгласувајќи ја и детската страна на хуморот), се одлучува 
да подучува и воспитно да дејствува од позиција на детската душа, а не 
од позиција на авторитет, илустрирано во песната „Плашило“ (Полно 
кајче желби): „Денес, Љупчо – итрец мал, падна в кал. / Се извалка и за 
смеа, / тој палавко прав, / да го видиш – плашило е, / би те фатил страв!“ 
(Тарапуза 1967: 18). 

Воочливо, а и инкорпорирано во овие стихозбирки, е тоа што Тарапуза 
е задоволен со субјективното видување на детскиот свет и со оптимистич-
ко-исповедните сензации, со оптимистичкото одразување на стварноста, 
со емотивната интонација (со што покажува приврзаност кон традицио-
налната форма на поезија). Детскиот свет е најчесто согледан во тради-
ционални рамки и се пренесува со лирски, емотивен, дескриптивен и еду-
кативен занес. Во збирките состојбите и визиите се црпат од природната 
околина на поетот (од стварноста на поетот) – од сонцето, од цвеќињата, 
од дождот, од тревата, од играчките, од овошките... и во нив се среќаваме 
со оние секогаш присутните теми, како детството, љубовта, природата, 
сонцето, радоста, што укажува на дијалектички непроменетата врска 
на поетот и светот. Јазикот е дел од светот за кој поетот зборува и изра-
зува еден луциден усет за мислите и зборовите, погоден говорен вита-
лен и сочен манир. И како што вели Марјановиќ: „поезијата на Тарапуза 
покажува јасна свртеност кон рустиката – Тарапуза и натаму, можеби овој 
пат повеќе е свртен кон идиличните подрачја на светот... Но, таа пасиони-
рана загледаност во објектите сонце, љубов, природа, поток, птица, ѕвезда 
и други романтичарски атрибути на поезијата ја открива и дијалектички 
непроменета врска на поетот и светот“ (Марјановиќ 1975: 82-83). 

Понатаму, некаде кон крајот на 60-тите и почетокот на 70-тите години 
на 20. век (во втората фаза на творење, 1969-1986 година, синтеза од тра-
диционален и модерен сензибилитет, доминира модерниот детски сензи-
билитет), поетот прави исчекор, не се запира само на традиционалниот 
римуван дистих, или римуваниот тристих и катрен туку како што конста-
тира Друговац „покрај дистих, тристих, катрен – компонирајќи и песни 

со слободометрички асоцијации, чија фактура добива форма во зависност 
од внатрешната содржина на вдахнувањето проткаено со игри со зборови, 
метафори, епитети, ономатопеи, асонанци, алитерации, парадокси, нон-
сенси, шеги, каламбури анегдоти, хумор, рими“ (Друговац 1985: 65). Кон 
римата патот води преку една рационализирана чувственост, одделувајќи 
го Тарапуза од поетите со т.н. романтичарска инспирација и врзувајќи го 
за модерните текови на нашата поезијата за деца, во која со едно стрпливо 
себеодмерување и искуство неодрекливо ја предизвикува имагинацијата 
на детето, илустрирано во песната „Гром“ во збирката Деновирки (1975): 
„Молња светна, удри гром, на земјата стана лом. Стана збрка ... Кој е 
крив? – Два облака – црн и сив. Шетајќи, се судрија, главите ги удрија... 
Сега плачат, ползат и од болки солзат“ (Тарапуза 1975: 18).

Стиховите тука припаѓаат, во најголема мера, на македонскиот модер-
низам и се надоврзуваат на југословенските надреалисти. Или, како што 
вели Георги Арсовски: „Тарапуза негува ведар надреалистички стих, го 
усвоил пред сите македонски поети, поттикнат од примерите на Григор 
Витез, Александар Вучо, Душан Радовиќ, и стана пример за следење на 
поетите што по него дојдоа“ (Арсовски кај Друговац 1988: 98), па не е ни 
чудно што функционираат во неговиот идеолошки и вредносен систем 
(видливо во Дамбара-думбара, Очиња-поточиња, Тафтара-бафтара, 
Деновирки, Седум брода, Насликано време, Мудрословија, Везеница). 
Токму во овие збирки Тарапуза прави отклон од востановената тра-
диција, ја напушта дотогашната поетика, раскинува со конвенциите на 
традиционалниот поетски јазик (песната не е веќе говор за децата, туку 
говор на децата за себе) и се отвора кон детето и неговата игра. Играта 
е фундаментална предлошка на поетската, но и на раскажувачката вока-
ција на Тарапуза, која е зачинета со една интелектуална иронија и е во 
функција на демистификација на сериозноста на самиот творечки чин. 
Роже Кајоа е во право кога вели дека според игрите се оценува каков е 
кој човек – „кажи ми со кои игри играш, за да ти кажам каков си!“ (Кајоа 
кај Капушевска-Дракулевска 2011: 76). Во животот на возрасниот човек 
игрите грубо се делат на незабранети и забранети – детството не знае за 
такви поделби. Во детството нема забранети игри, како што ги нема ни во 
поезијата. Тарапуза ја претпочита таа логика – детството е поезија, пое-
зијата е негова сублимна уметничка конкретизација, визија на неговата 

трајност, вечна обнова, бескрајна жед за осознавање на многу игри од 
самиот извор на животот. 

И токму она што го вели Стојменска-Елзесер дека: „играта може да 
биде игра според одредени правила и слободна игра без ограничувања“ 
(Стојменска-Елзесер 2004: 36), е присутно и во стихозбирката Дамбара – 
Думбара (1969). Во основата на оваа поезија е играта (слободна без огра-
ничувања), во која детето станува лице во играта, повеќе не е замислен 
соговорник, туку центар на вниманието, искажувајќи ги своите детски 
желби, немир и љубопитство, а она што се случува во природата е при-
ближно во стилски продуховена асоцијација, илустрирано преку стихо-
вите во песната „Ајде, ајде детенце“: „На веленцето, бато седи, / играч-
ките ти ги реди, / Тропа, троп, тропа, троп“ (Тарапуза 1969: 45). Тука 
Тарапуза се потврдува како осведочен познавач на детскиот свет, светот 
на слободните игри, на сонот, кој според Урошевиќ: „е можност за освоју-
вање на слободата на духот, да се излезе надвор од границите на разумот 
и да се замине другаде, во некои нови и непознати предели“ (Урошевиќ 
кај Капушевска-Дракулевска 2011: 23), какви и што среќаваме во стихоз-
бирката: облаци, веленце..., потоа на разиграната фантазија, која придоне-
сува поезијата да се доближи до сферата на иреалноста, илустрирано во 
стиховите на песната „Ајде, ајде детенце“: „Ајде, ајде детенце, летни како 
петленце, скокни како еленче, достасај до веленце“ (Тарапуза 1969: 45).

Тарапуза во оваа поезија, која е артистички зрела, беспрекорна на 
која не ѝ недостига еден од најбитните естетски квалитети – животноста, 
мотивот го обликува од почвата на детскиот сон, од почвата на нешто 
повеќе иреално, а помалку реално, повеќе фантастично, а помалку објек-
тивно животно нормирано, дури и можно, и констатира слика цртеж што 
не е имитација на стварноста туку нејзин вид, нејзина вистина. Георги 
Арсовски смета дека: „Тарапуза со збирката Дамбара-думбара почнува 
нов круг на современата македонска литература и открива неоткриени 
патишта, осветлува нови детски подрачја. Во претходната поезија лесно 
е согледлива летаргичноста, но оваа збирка заостранува од таа стагна-
ција“ (Арсовски кај Друговац 1988: 99). Што значи оваа констатација на 
Арсовски? Имено, Тарапуза гради нов свет на ослободено детство, зала-
гајќи се за автентичен живот во духот на сопствената природа, отсапувајќи 
му на детето простор да го развива мислењето и чувствувањето, видливо 
и во неговата следна збирка Очиња-поточиња (1972), во која импонира 

поетовото проникнување во детската психологија и јарко осветлување на 
внатрешните релации на детскиот психоемотивен живот. Тоа е поезија 
на еден новум, една посебност, една антитрадиционалност на поетското 
писмо кое Тарапуза со инвенција и шарм доследно го применува и раз-
вива во своите обраќања кон детето. Така, би можело да се рече дека е тоа 
привидна едноставност од гледиштето на традиционалните сфаќања на 
едноставна детска песна, а сосем природна за нејзин, модерен контекст. 

Во збирката варира еден универзален поетски и детски мотив: 
љубопитството, желбите, а стварноста не е доволна како инспира-
ција да се искаже она што е кај поетот, па тој посегнува по сонот, 
по преплетувањето на јавето и сонот. Тарапуза успева да ја пронајде 
тенката линија на преминот помеѓу сонот и реалноста, пукнатината 
помеѓу овие две состојби и да ја доведе под знак прашање, дури и да 
ја укине во крајна линија, нивната реска граница. Играта (која сега е 
необврзувачка и слободна и во неа правилата на старото училиште се 
напуштени), помеѓу сонот и јавето, нивното заемно преплетување и 
прелевање, успешно функционира во песната „Зошто така“: „Зошто 
така! Што му текна!, На сон слон пред мачор клекна. Се расплака – 
солзи срони: „помогни ми брат, ме гони, едно глувче без фрак, криво, 
неразбрано, просто диво“ (Тарапуза 1972: 43). Имено, сонот заговара 
игра со идентитетот и алтеритетот, и оттаму доаѓа неговата заканувачка 
димензија. Но, како што вели Капушевска-Дракулевска: „Во најголем 
број случаи, јавето, а не сонот, е тоа што плаши, загрозува, ужаснува 
или предизвикува фатален исход“ (Капушевска-Дракулевска 2011: 24).

Во оваа стихозбирка има и повеќе песни што сосем и припаѓаат на 
лириката со модерен сензибилитет. Нивниот свет е од подрачјето на 
фантазмагоријата – тој е игрив и разлеан, често парадоксален и алего-
ричен, па вкомпониран и во одреден арсенал на говорот. Тука фантас-
тичното влегува во стихот како игра на поетовиот дух, но и како игра 
што ја прифаќаат децата, чиј свет е типично љубопитен. Пример како 
тој сензибилитет се отсликува и се согледува и во модерната песна на 
Тарапуза е песната „Сонувана песна“: „Во оваа песна – нека зе знае: 
каменот збори – ветрот трае. / Тркало едно само се врти, сенка во оган 
паднала – ‘рти. / Облак се мие, / птица се лула, / мравките градат / 
стокатна кула“ (Тарапуза 1972: 32). Од посочениот пример може да 
се констатира едноставност, а сепак и повик за одгатнување, некаков 

чуден ред на нештата кој ја бара детската вклученост, или како што 
вели Друговац: „Токму така како што треба и мора да биде според про-
грамата на денешната модерна песна за деца, токму така како што е 
тоа во играта, во сонот, во лавиринтите на детската фантазија, токму 
така во тој чуден ред на нештата, чуден но не и хаотичен, се крева асо-
цијативно парадоксот, тоа моќно и незаменливо средство на модерната 
песна за деца, со кое се постигнуваат значајни интелектуални ефекти, 
меѓу кои одвај дискретно се распознаваат и ефектите од психолошката 
и педагошката провениенција“ (Друговац 1988: 76). Имено, поетот 
овладеал со зборовите и со нивното значење, што на детето му овозмо-
жуваат за миг да се нурне во светот на фантазијата, на природата и на 
сопствената игра. 

Нешто слично се забележува и во збирката Деновирки (1975), 
збирка во која се воочува оптимистичка нагорна линија. Дури и кога 
пее за мракот („Испади го мракот“, „Кога настапува мрак“), поетот е 
свртен кон светлата страна на животот, блиско до детското разбирање 
на светот, во кое сонот и јавето имаат важна улога. Мислењата за неа 
се доста дивергентни, а Друговац пишува дека песните во неа: „оста-
ваат впечаток на артистички самородна, долго време филтрирана и во 
одделни примери до перфекција хармонизирана структура на силните 
уметнички ефекти“ (Друговац 1985: 58). Тарапуза тука се стреми кон 
совршенство на стихот и песната, па Друговац ја оценува како арте-
факт со исклучително релевантно естетско својство. Или како што 
вели: „Тоа е детска песна, но не е инфатилна. Располага со необично 
широк регистар мотиви и формални средства. Тукуречи секоја негова 
песна претставува еден цврст, кохерентен систем на поетско-музички, 
версификациско-мелодиски единици на значења“ (Друговац 1985: 58). 
И што е уште поважно, во стихозбирката „се соочуваме со феноменот 
на т.н. опоетизација, при што стилизацијата, е она средство или манир, 
од чии благонаклонетости ќе биде многу подобро да се откажат и мно-
гумина други наши поети за деца“ (Друговац 1985: 67). Причините за 
популарноста на овие песни можат да се видат и во фактот дека тие се 
интересни и за возрасните. Како илустрација на оваа теза ќе ја наве-
дам песната „Мрак“, која е една од врвните од артистичкото искуство 
на Тарапуза и што актуализира дека тој е поет на кратката песна:  „Се 
затвори глас во камен, песна веќе не е, од врв конец – до гол конец, 

дренка е што зрее. / Се затести вир сред река, око веќе не е, од рој 
капки – до зјај длапки, жар е што тлее. / Се напласти бор со саѓи, дрво 
веќе не е. Ој додоле! Црн Тодоре!, Чад смешан во сѐ е“ (1975: 34). 
И тоа што треба да се потенцира соодветствува со размислувањето 
на Друговац: „Артист во песните „Синолички“, „Предел“, „Мрак“ и 
др., лесен импресионист во „Птица“, „Лето“, дискретно татковински 
ангажиран во „Војник и птица“, благо хуморен во „Течела боза“, итн., 
Тарапуза е насекаде поет на секојдневните детски мотиви, непосре-
ден и духовит соговорник на детето, чиј учителски показалец одвај 
дискретно укажува и на смислата на педагошко-дидактичката пропев-
детика“ (Друговац 1985: 67).

Нови и поинтимни вдахновувања што ги осветлуваат медијалните 
предели на детската психа и нејзините видови, преку кратки стихови и 
модерен сензибилитет, Тарапуза ни открива во збирката Седум брода 
(1978). Во неа тој сосем се лишил од поетските занеси и се препуштил на 
искушението на играта. Имено „доволно е малата Нела да земе цртанка 
и да создаде свој, небожемски свет“ (Тарапуза 1978: 23). Имагинацијата 
е во функција на играта и моќта за доловување на вистината, а на поетот 
играта му е само форма за изразување на вистината и животните вред-
ности, односно тоа е игра како борба против здодевноста на општестве-
ниот живот, игра во која децата ги имитираат своите мајки, браќа, сестри 
и партнери во забава. Откако се ослободила од реквизитите на шемата 
на традиционалната форма, песната на Тарапуза дошла во искушение на 
вербален „лудизам на играта и поезијата“ (Стојменска-Елзесер 2008: 65). 
Модерното во поезијата на Тарапуза се изразува во рамноправната кому-
никација со детството. Поетот го бара своето детство и себеси во него, 
му презентира жив, слободен, урбан и свој свет на детството во кое нема 
лаги, а песната е ослободена од егзистенцијалната земјина тежа, таа се 
поигрува со светот на децата, со сите светови.

Тарапуза во оваа втора фаза на творење комуницира и со фолклорното 
наследство од предходните епохи, односно во народниот вруток како извор 
за своето поетско вдахнување. Земајќи предвид дека творечката комуника-
ција со фолклорното наследство може да се одвива на планот на изразните 
средства, на планот на формалните, идејните или тематските обележја, па 
сѐ до иронизирање и пародирање со традиционалните начела, во духот 
на постмодернистичкиот манир, сепак валидни остануваат назнаките 

за уметничкото верификување на едно дело или една песна што ги дава 
Конески: „Бидејќи традиционалните мотиви се веќе присутни во свеста 
на колективот, авторот преку нив полесно стапува во врска со својот ауди-
ториум, наоѓа спонтан одглас во него, а едновремено на самиот колектив 
му дава можност да одмери во колкав обем и со колкав успех е извршена 
иновацијата“ (Конески 1981: 201). Овие назнаки на Конески можат да 
се применат при просудување на односот традиција/иновација во збир-
ката Тафтара-бафтара (1986) во која „фолклорната традиција станува 
основа врз која креативно се надградува модерната поетска експресија“ 
(Капушевска-Дракулевска 2011: 65), и во која суверено се движи по тра-
гите на Цепенков во еден модернистички манир. Збирката содржи еден 
цел циклус песни напишани врз народни мотиви во која магиските фор-
мули за возвишеното и убавото, хуманото и универзалното, поетот ги 
црпи од мудроста на народната традиција, на благословите и здравиците, 
пословиците и поговорките, брзозборките, залагалките и заспивалките. 

Имено, фолклорното наследство партиципира во поезијата на 
Тарапуза преку уснопоетично кодираната порака (благослов и здра-
вица), видливо во песната „Кога човек ќе се роди“ (Тарапуза 1986: 32), 
во која сите единаесет стиха претставуваат единаесет благослови: „Тогаш 
треба да се слави, / тогаш треба да се слави / зрак на јарбол да се стави“ 
(Тарапуза 1986: 32), понатаму во песната „Здравица“ во која сиховите „Да 
е гласна и весела устата! / Да е среќно и радосно срцето!“ (Тарапуза 1986: 
32), ја искажуваат Здравицата, која се користи како благослов изговорена 
во посебни ситуации, и претставуваат дел од руралниот фолклор. Со муд-
роста на пословиците и поговорките (кон кои ја приклучува својата ино-
вативност и ја потврдува релацијата традиција/иновација), поетот прави 
иновативна (своевидна) спојница во стиховите „Детето е жива слика“ 
(Тарапуза 1986: 38), не само како нов живот и нов човек, како продолжу-
вање на човечкиот род туку со метафора и симбол воспева еден урбан 
фолклор, илустрирано во стиховите: „Детето е цвет што грее / јасно небо 
што се смее / бело сонце со два жара / виножито ден шара“ (Тарапуза 
1986: 34). Понатаму до израз доаѓаат и фолклорните облици како брзо-
говорките, залагалките, заспивалките, чија основна предлошка е некој 
вид преносна магија, еден мотив којшто веројатно е најстар во поезијата 
за деца и чии можности за варијации и иновации се бескрајно големи, 
несогледливи. Имено, Тарапуза во песната „Добра ноќ дете“ (Тарапуза 

1986: 45), не му се обраќа на детето на старомоден начин, со психолошки 
и лирски бајати средства („нуни-нани“), туку со претежно кратки сти-
хови, со еден згуснат, лапидарен исказ таа песна е и повеќе од успивалка 
и повеќе од една песна за деца што го следи стандардот во оваа поезија. 
А дека фолклорната традиција станува основа врз која креативно се над-
градува модерната поетска експресија, покажуваат стиховите во песната 
„Добра ноќ дете“ (која е дел од урбаниот детски фолклор): „Ноќ. Ѕвезди. 
Месечко броди. Погалува треви, посребрува води. Волшебно сѐ е, сонот 
се плете... Добра ноќ, дете!“ (Тарапуза 1986: 45).

Сумирајќи го присуството на фолклорното наследство во творештвото 
на Тарапуза може да се констатира дека од една страна поезијата има пре-
тежно традиционална формална рамка, но внатре во рамката се создава 
еден, за детската песна, невообичаен штимунг, распослан меѓу парадок-
сот и нонсенсот, се движи по самиот раб на една фина, пердувеста импро-
визација и иновација („Кога настапува мрак“, „Добра ноќ, дете“), од чиј 
корен потекнува и детската игра и детскиот говор, а стилското шаренило и 
игрите со зборови се оние што носат свежина и иновативност („Разговор 
пред спиење“). Користењето на фолклорното наследство во поезијата на 
Тарапуза може да се согледа како своевиден контрапункт на видеото на 
животот што го прикажува народна поезија, во македонската современа 
литература за деца. 

Од досега кажаното може да се констатира дека во оваа условно втора 
фаза на творење (1969 ‒ 1986 година), поетот не се задоволува само со 
субјективното видување на детскиот свет и со оптимистичко-исповед-
ните сензации, со оптимистичко одразување на стварноста и со емотив-
ната интонација. Затоа прави отклон од востановената традиционална 
поетичка форма, но не го отфрла тоа искуство во целост како што не 
ги отфрла ни емоционалните состојби и визии, кои тука се црпат и од 
природната и од имагинативната околина и на детето и на возрасните. 
Среќаваме и нови теми од фантазијата, сонот, игрите, детската психоло-
гија, видени со густ и асоцијативен јазик, кој е прочистен и не делува 
сладникаво (со галовни зборови), иако понекогаш (кога ги опишува уба-
вините на природата, сонцето...) има романтично стилизирани атрибути, 
допадливи епитети, метафори, персонификации и споредби. Природата и 
имагинацијата тука се повод, како што вели Георгиевска-Јаковлева: „еден 
вид медијатор кој личните чувства ги претвора во поопшта надлична 

слика“ (Георгиевска-Јаковлева 2001: 65), која е симболична, всушност 
самата е симбол, кој не би можел да биде разбран доколку не е поврзан 
со стварноста. Оттаму и мисловноста и чувството за надлична објек-
тивна визија, што ги надминува рамките на востановената традиција. И 
тоа е онаа семантичко-спознајна страна на поезијата на Тарапуза, пред сѐ 
видлива во збирките од втората фаза на Тарапуза, коишто можат во некоја 
смисла да се одредат како синтеза од традиционални и антитрадицио-
нални модерни дела Дамбара-Думбара, Тафтара-бафтара, односно дела 
со модерен детски сензибилитет Очиња-поточиња, Деновирки, Седум 
брода. Односот на зборот и идејата и имагинативните зафати во неот-
криената детска свест ја прават оваа поезија современа, нова и донекаде 
модерна во смислата и значењето што ѝ се дава на модерната песна. Овие 
особености од семантички и лингвистички тип укажувааат и на стилот 
на Тарапуза што пред сѐ е видлив во конструкцијата на неговиот стих, во 
економичноста на зборовите, во концизноста на мислата и во избегну-
вањето на опширна наративност. Исказот (изразувањето) на Тарапуза е 
втемелен врз јазичната експресија и слика, која го кажува постоењето, 
чудењето, тајните на детето, а означува и отпечаток на сетилното доживу-
вање. Припаѓа и на јазичната реалност и на реалноста на свеста чиј облик 
го изразува. Оттука границите на реалното и на имагинарното не се цвр-
сти и непоминливи, како што е непробојна границата помеѓу секојднев-
ното и возвишеното. 

Обележувањето на најбитните поетски особини во првите две фази 
од поезијата за деца на Тарапуза е еден вид увод и во одбележувањето на 
некои од неговите најбитни прозаистички особини присутни во условно 
речено, третата фаза на творење (2015 ‒ 2018 година). Тука доминира 
модерниот детски сензибилитет и дијалогот, а поетот е присутен и во рас-
кажувачот. Имено, во дел од неговиот поетски потход се среќаваме и со 
раскази, и со еден филозофски дискурс, и со мудрословија, и со дијалог, 
иако традиционалниот римуван дистих или римуваниот катрен формално 
не е надминат. Сепак во него заживува нов штимунг на една инвентивно 
преименувана стварност, надминувајќи ја шемата на традиционално фор-
малната конотација. Тоа е видливо во најновите три збирки: Насликано 
време (2015), Мудрословија (2016) и Везеница (2018), каде што во првата 
го среќаваме и како врвен поет и како раскажувач, кој: „Во поезијата е 
веселник, во прозата е радосник. А насекаде е предвесник“ (Николовска  

2019: 11). Збирката Насликано време содржи и елементи што пред сѐ се 
раскажувачки ‒ разговорност, одлично комуницира со децата и со мла-
дите, но и со возрасните што го одржале детското во себе. Преполна со 
оптимизам, ведрина, полет, составена со стабилен педагошки осет за 
процена и избор на материјата, водена со рафиниран осет за синтаксата, 
‘вдомена’ во четирите циклуси: Денови – месеци – годишни времиња ‒ 
ниви посеани со време, таа ги актуализира темите како: оптимизам, живот, 
игри, книги, подетување, дружељубие, скромност и несебичност. Додека 
пак, мотивите се различни –  од народни мотиви („Понеделник“, 2015: 
23), лирика за природата во која се вткаени видувања за деновите, месе-
ците, годишните времиња („Природа“, 2015: 26), поезија со интимистички 
мотиви, чиишто стихови се блиски на современото дете, ја поттикнуваат 
неговата креативност и креираат фантастичен свет помеѓу сонот и јавето 
(„Книгите се верни друшки“, 2015: 34). Понатаму, тоа е книга што изо-
билува со игрозборки („Пролет“: „олет-долет!? Олет-долет! / Кај нас е 
сега мај месец – пролет!“ (2015: 43), со итрозборки, мудрозборки, слат-
козборки („Понеделник“: „Елник-делник, елник-делник / оро води поне-
делник!“ (2015: 36), со благозвучје и милозвучје („Петок“, „еток-леток, 
еток-леток, ден за приказ е и петок!“), со што Тарапуза ја покажува прив-
рзаноста кон традицијата, инкорпорирајќи ја и во поетизираната проза 
„Еј, каква зима, еј, каква зима снег сегде има“ („Зима“, 2015: 45), и тоа 
како начин на себеподетинување низ состојби што се црпат од природната 
околина (зимата, снегот). 

Во расказите пак, внесува едно поново, посовремено, помодерно 
пеење и изразување и послободно и понашироко искажува содржини како 
што вели и самиот Тарапуза: „Што ме притискаат и се во мене“ (Тарапуза 
кај Николовска 2019: 82), темите се оние вечните и универзалните – за 
животот, за децата, за радоста. Светот на расказите го сочинува опишу-
вањето на куси настани/случувања низ кои детето ги осознава ги дожи-
вува спецификите на природата, на животот. Како лирски пасажи или 
медитативни прозни впечатоци, расказите носат во себе етичка и морална 
нишка, од една страна тоа се огледува во продорите на писателот во сфе-
рата на детството и рефлексии што се раѓаат во допирот со предметите и 
поимите, со битијата и појавите, а од друга едновремено во расказите (а 
и во песните и во лирски интонираната проза), Тарапуза го осознаваме и 
како одличен портретист, односно се забележува склоност кон физичкото 

претставување, а веднаш потоа и психолошка анализа на децата – умее 
да скицира портрет на дете, да опише изглед на возрасен човек. Или како 
што вели Идризовиќ: „Со сугестија на уметничката сензибилност умее да 
навлезе во внатрешните дилеми на децата и возрасните – нивните лир-
ски медитации ги доживува како песна, а нивните љубопитства, желби, 
снаоѓања и неснаоѓања како сопствен немир“ (Идризовиќ 1985: 65). Така 
во расказот „Сонувам“ вели: „Јас сум деца малку чуден – сонувам и кога 
спијам и кога сум буден“ (Тарапуза 2014: 51), искажан во прво лица опи-
шал хармонија помеѓу физичкото и психичкото, а завршувајќи го расказот 
со непосредна интонација: „Јас сум деца малку чуден, имам чуден немир, 
сонот што го раскажав го сонував буден. За мене тој е уметничко дело, 
повредно и од богаство цело“ (Тарапуза 2014: 52), претставува вивисек-
ција на внатрешен немир, монолог што делува како немирен глас од сцена.

Во ова дело виртуозниот стих или стихови, благата и топла интона-
ција, звучноста, мелодичноста, музикалноста, ритмичноста, им даваат на 
песните шарм на забава и необврзувачка игра, преку која Тарапуза (прив-
рзан кон традицијата) им се приближува на децата како поет, а додека 
благиот романтизам на мотивско-изразната структура, и спонтаната, 
непосредната, срдечната, блиската и мека наративност им даваат етичка 
и морална обоеност на расказите, преку кои  (поблизок до детскиот моде-
рен сензибилитет) на сосем пристапен и јасен јазик со најтопол тон им се 
обраќа на малите читатели како ‘раскажувачот’, кој преку концизен, дла-
боко мисловен, певлив лирски исказ пренесува јасни мудри пораки што 
долго се паметат.

Понатаму, Тарапуза (приврзан кон традицијата) прави обид да им се 
доближи на децата преку сосем ‘кратка форма – мудри мисли’, што всуш-
ност се поезија сместена во збирката Мудрословија (2016), што е илус-
трирано во стиховите на песната „Животот е училиште“: „Животот е учи-
лиште. / Какво? – Се знае! / Во него учењето / со векови трае“ (Тарапуза 
2016: 23). Мудрословија претставува поетизиран филозофски речник, што 
започнува со циклусот „Зборот“: „Зборовите се најслатка медовина“ (2016: 
7), а завршува со циклусот „Афоризми“ (2016: 130). Афоризмот ја открива 
„необичната страна на обичното. Има оригиналност и острина на својата 
мисла“ (Борев 2011: 69), како што се гледа и во примерот: „Зборуваа за сѐ 
и сешто – од зборови месеа тесто“ (Тарапуза 2016: 137). Речникот кој не 
е строен според строгите правила, туку некој вид поетизиран поимник во 

кој поимите (поместени во единаесет циклуси низ кои се актуелизираат 
темите ‒ зборот, среќата, книгите, животот, љубовта, татковината, уба-
вината, желбите, лагата, вистината, природата, сенките,  времето,  тиши-
ната), растат и се надополнуваат и што е уште поважно тие можат да бидат 
и во дијалог едни со други во склад со социоопштествениот и културен 
контекст, илустрирано во следниве мудрословија: „Природата е книга / 
Отворена / незатворена“ (Тарапуза 2016: 15), што укажува на склоноста 
на поетот и кон модерниот сензибилитет. Дел од оваа поезија е со моде-
рен сензибилитет чиј свет е игрив и често алегоричен („Желбите“ 2016: 
21) до изразено педагошки („Животот е училиште“ 2016: 23). Станува 
збор за едно посредно насетување на внатрешниот детски пејзаж, што се 
обликува низ играта на одблесоци, мудри и тоа од една страна на реал-
ните глетки на совеста, а од друга на свеста во стварниот живот, илус-
трирано во стиховите: „Времето е невидлива река ‒ никого не чека. Се се 
одвива по иста шема: Животот дава, времето зема“ (Тарапуза 2016: 26), 
во кои се огледува дарбата на поетот еден апстрактен поим ‒ времето да 
го трансформира во опиплив феномен подложен на творечки интервен-
ции и модификации. Поимите се слободни, како што и детето е наполно 
слободно и среќно, кај Тарапуза.

Земајќи предвид дека пределите на поетскиот израз не се исцрпуваат 
само со поезијата во стих, следува дека едно посебно поглавје чини и 
неговата лирски интонирана проза којашто содржи дијалошки елементи 
како во збирката Везеница (2018). Нејзиното општо обележје не е во 
целосната лирска распеаност, колку што е во наративната медитативност 
што се изразува најчесто како впечаток, односно скица или лирски излив 
на виденото и доживеаното. Тарапуза и во овие кратки лирски скици пов-
торно е опсерватор на целиот детски свет. Во нив, често писателот вос-
поставува однос и со детската психологија за која реалноста е илузија, а 
сонот понекогаш јаве. Поетско-драмската Везеница, книга во која во навис-
тина инспиративен, богато имагинативен и уметнички амбиент, всушност 
се зачнува поетско-драмска сцена. Таа го навестува иновативниот жанр 
на творецот, кој овојпат се јавува (ни се обраќа) од нова форма, форма 
на драмски дијалог, но и наполно отворена форма кон поезијата, како и 
кон уште еден литературен вид или израз, а тоа е филозофскиот дискурс. 
„Дискурс на филозофеми, на мудромислие, и мудроречие, кој суптилно е 
извезен и проткаен низ поетско-драмските дијалози“ (Николовска 2019: 

60). Или попрецизно, филозофскиот дискурс проткаен со везот на поет-
ско-драмската Везеница открива нови светови на сознанието, размислата, 
емоцијата, емпатијата, и тоа преку вечната форма – дијалогот и средбата. 
Поаѓајќи од тоа дека феномените на дијалогот и средбата за Мартин Бубер 
имаат мошне значаен, фундаментален и фатален карактер, како за самите 
индивидуи, така и за културите пооделно потврдено во: „Јас настанувам 
во допир со Ти, бидувајќи Јас, јас говорам Ти. Сиот вистински живот е 
средба“ (Бубер 1958: 87), стигнуваме до првиот луциден и мудроносен 
дијалог и средба на двата измислени лика: ‘прстите показалци од десната 
и левата рака’ во творбата „Прсти“: „Еднаш навечер, под ѕвезда вечер-
ница, два прста се сретнале на ветрова перница! Се сретнале, се поздра-
виле, со смеа си наздравиле и се претставиле“ (Тарапуза 2018: 32), при 
што се открива сосем чистата биолошка дефиниција на најважниот орган 
на живите суштества – срцето, како ткајач на нашата животна приказна. 
Самата идеја – прстите да бидат ликови е крајно оригинална и свежа, нео-
бично интересна и мотивирачка. Со тоа се поместува крутиот или огра-
ничен свет на жанрот на литература за деца, (склоноста кон традицијата), 
а иновативно се обновува и универзалниот жанр на „мудрословијата“ 
(Николовска 2018: 58), кои вешто се кријат зад дијалози, зад поетско-дија-
лошки сцени или зад неодоливи есенции поезија. Понатаму авторот нѐ 
води, односно нѐ препушта и на вториот драмски дијалог и средба помеѓу 
два детски лика Стојанче и Кристинка, и тоа токму на денот кога Стојанче 
изградил мост и сосем поетски-сликовно Стојанче ѝ ја доловува таа сос-
тојба на Кристинка. Стојанче: „По него одев, сенката си ја водев и гледав, 
разгледував – во реката се загледував. Во реката и во ѕвездите во неа што 
светкаат... На една од сјајот и пиев и со неа спиев!“ –  Кристинка: „Пиеше, 
спиеше! А дали сонуваше?“ (Тарапуза 2018: 36). Овој поетизиран дија-
лог наликува и на нежна лирика во која Стојанче и одговара: Стојанче: 
„Сонував. Тебе те сонував! Градеше мостови!“ (Тарапуза 2018: 36). 

Преку оваа низа драмско-поетски сцени, авторот нѐ води со емоцијата, 
емпатијата, свртеноста кон посебноста на дијалогот и на средбата и кон 
нивната посебна моќ за поход. Во дијалозите и средбите светот е испол-
нет со аромата (темите) на пријателството, љубовта, радоста, добрина, 
чесност, трудољубивост, убавина, како и со мотивската разгранетост низ 
детските соништа и детскиот биопсихолошки, интелектуален и соција-
лен премин. Асоцијативноста и метафоричноста на тие посебни ароми 

остануваат вредна одлика на оваа проза, во која алузијата е успешна и 
ефикасна, Зборот чудесно – нов необично свеж, јасен и чист стилски (со 
модерен сензибилитет) израз со пеење, кое е еквивалент на животот, еден 
напор да се влезе во драматиката на детската егзистенција, игра, желба, 
љубопитност што во крајна инстанца води кон саморазбирање и самои-
дентификација, а пораките се далекусежни поучни и богати со преносно 
значење, поддучувајќи дека „до состојба на умување може да се дојде 
преку зборување“ (Тарапуза 2018: 66). Везеница на Тарапуза ќе нѐ подза-
мисли и нас, големите деца, кои доколку го следиме Бахтин, кој го посо-
чува „видувањето на себеси како друг“ (Бахтин 1991: 35), и вели „една 
култура / човек само во очите на другата култура / другиот човек себеси 
може целосно да се осознае“ (Бахтин 1991: 65, курзив, Б.Р.), може да се 
каже дека формата на дијалогот / Везот ни е потребна за разговор, за раз-
мена на мислења, но и за гласен дијалог во себе, за себе. А, Везот според 
Николовска е: „во срцевината на македонскиот културен код – Везот на 
Везилката на Конески, стихот наш навезен, везот на поезијата, културата, 
традицијата. Тој вез или тој код е длабоко внатре во нашата суштина“ 
(Николовска 2019: 66). 

Од досега кажаното може да се констатира дека поезијата за деца на 
Тарапуза уште од првата фаза (приврзан кон традиционалниот сензиби-
литет) на творење е отворена поезија. Нејзината отвореност е динамична, 
таа е постојано во движење, како елипса извивајќи, од почеток до крај, 
некои мотиви на своето пеење, но во ново видување, во ново осветлување 
додека не ја достигне точката на зреење, на кристализација, на чистота 
и на складност. Додека едноставноста на пеењето, на говорењето не ја 
достигне слоевитоста на мислата. Веќе во втората фаза (синтеза од тра-
диционален и модерен сензибилитет) пеењето на Тарапуза се згуснува, 
песните стануваат пократки, скоро сосем поедноставни, стегнати, скр-
жави. Одмерен е секој збор, избран, измерена му е формата, должината, 
тежината, функцијата. Сѐ е во складна градба, ништо нема одвишно, се 
е свртено кон суштинското. Постигната е класична чистота, строгост и 
склад, што зрачат со својата зрелост во мотиви обични, секојдневни, на 
места прозаични, на места приватни, на места анегдодски, на места прем-
ногу делнички и конкретни. И токму од таквите мотиви под перото на 
Тарапуза во третата фаза (доминира модерниот сензибилитет) се креваат 
чисти, складни, убави минијатури, што претставуваат одличен емпириски 

„трезор“ на поетичките вредности, но и на богатиот стилски репертоар на 
овој детски опус, на брилијантна слика за тематските доминанти и креа-
тивни интереси на авторот.

Специфичности, белези и определувања на поезијата за деца на 
Тарапуза

Навлегувајќи малку подлабоко во дел од целокупниот арсенал на 
поетската реч на Тарапуза, одредувајќи ги доминантните и константните 
карактеристики, потоа константите и изразно-јазичните и стилски особе-
ности на дел од поезијата за деца на Тарапуза (низ условно трите фази на 
творење), може да се воочи дека поезијата за деца на Тарапуза (изградена 
во согласност со тезата дека детето претставува суштество за себе – пое-
тот така и се определува спрема него), ја карактеризираат неколку специ-
фичности, белези и определувања.

Во однос на специфичностите може да се каже дека во песните, 
во расказите и во лирски интонираната проза – објективната слика на 
светот се создава врз основа на постоечкото во животот, со сосем нор-
мални и ублажени додатоци од ирационалното (Грејни сонце, Полно кајче 
желби,), од фантазијата (Дамбара-бумбара, Очиња-поточиња, Тафтара-
бафтара, Деновирки, Седум брода), од хиперболата (Насликано време, 
Мудрословија, Везеница) и делата се карактеризираат и со „мајсторско 
создавање на сликата на светот“ (Капушевска-Дракулевска 2018: 67), 
нешто што македонската поезија за деца ја збогатува со еден поинаков 
начин на пренесување на случувањата. Оттука светот во творештвото на 
Тарапуза „претставува екстракт на природната сензибилност со благи 
идилични преливи на авторовите лирски струни и една вистина дека во 
животот спомените од детството се најискрени и најдолго остануваат во 
душата и едновремено придонесуваат за нов начин на негувањето на „кул-
турата на сеќавањето“ (Ќорвезироска 2019: 98).

Понатаму, Тарапуза го негува тонот на блиското обраќање и со изне-
надувачка способност за опсервација на предметите и децата, тој им 
дава вид на реалност во која има и малку привид и илузија (Деновирки, 
Седум брода). Неговите јасно воочени детали, неговата смисла за малото 
и безначајното како повод за песна, расказ или лирски интонирана проза 

– се знак за експресивна фантазија која нема цел да конструира забава, 
туку да ги покаже внатрешните својства на предметите што ги обрабо-
тува. Токму овие елементи ‒ илузијата и фантазијата ја градат атмосфе-
рата на повеќето дела (Седум брода, Очиња поточиња, Дамбара-бумбара 
Везеница,), од самиот почеток до крајот. Во таа атмосфера посебно место 
имаат децата и предметите, па преку нив до совршенство е предадена/
насликана атмосферата на изненадување, среќа, љубопитност. Односно 
тоа е атмосфера на смешни, забавни, биопсихолошки храбри ситуации со 
цврсто воден континуитет и со наоѓање на детето и предметите како „клуч 
за разбирање на случувањата во делата“ (Ќорвезироска 2019: 87), во кои 
се огледуваат следниве специфичности:

1.	 По темите – доминираат поетските теми: љубовта спрема животот, 
детето, светот, природата, животните, игрите. 

2.	 По мотивите – меѓу рустикалните, дидактичките и народните мо-
тиви, мотивот на персонификација, поезија за детството, природа-
та, љубовта, животот, секојдневието, сегашноста, поезија проткае-
на со хумор, поезија со интимистички мотиви, доминира поезијата 
со модерен детски сензибилитет, поезија за бдеењето врз детските 
егзистенцијални и философските возбуди во животот. 

3.	 По сензибилитетот – поезија на нежна емоција, оптимизам, дес-
крипција, хуманизам, фантастична игра на духот, детаљот, досет-
ките, афоризмите, етичките вредности, современа, модерна про-
екција на поетска материја, со нагласена свест за возвишеноста 
и одговорноста на поетскиот чин, со стремеж за полн склад на 
пеењето и мислењето; 

4.	 По јазикот – поезија на едноставни зборови, непосредни во богат 
контекст, строга спрема зборот и штедра спрема неговото значење, 
чудно и чудесно природна и комуникативна, и присуство на народ-
ниот изговор, фраза и лексика. 

5.	 По структура – поезија на многубројни поетски форми – класични 
и модерни, израз кој се наоѓа помеѓу класичнореалистичен и моде-
рен, движења кон слободен ведар и срдечен стих, што има лирски 
тон, секогаш со свој печат, поезија на богати слики и задржани ме-
тафори, хумор, алегорија, хипербола, поетски спрегови сосема во 
функција на пеењето, складни, заокружени, со силна и природна 
поента, озвучени со внатрешна музика. 

Метафоричноста, едноставноста и комуникативноста се суштестве-
ните белези на оваа поезија чиишто заслуги несомнено се во напуштањето 
на изветвените, конвенционални мотиви и постапки, со што Тарапуза ги 
поведе по себе помладите поети и ги воведе во светот на играта.

По однос на определувањата (традиционален/модерен сензибилитет), 
а земајќи предвид дека по својот основен тон, по атмосферата и сензи-
билноста, поезијата на Тарапуза изразува глас на современо обраќање кон 
детето, мислејќи на поетовиот контакт со времето и детството на денеш-
ната епоха, можеме да кажеме дека: таа актуелност/современост Тарапуза 
умее да ја помеша и со традиционалниот звук, така што неговата песна 
неретко го изразува и оној меѓупростор – всушност поетот знае да кон-
струира и традиционална, и синтеза од традиционална и модерна песна, 
како и современа/модерна песна, односно дел од песните се со традицио-
нален сензибилитет (Греј ни сонце, Полно кајче желби), дел се синтеза од 
традиционален и модерен сензибилитет (Дамбара-думбара, Деновирки, 
Тафтара-бафтара, Насликано време, Мудрословија,), а дел се со моде-
рен сензибилитет (Очиња-поточиња, Седум брода, Везеница), чиј свет е 
неделив од духот на современото дете и неговиот контакт со собитијата 
и предметите – при што во неа (во песната) никогаш не е загрозен инте-
гритетот на детството. Тие својства на талентот на Тарапуза раѓаат песни 
со традиционален звук, со модерен звук, и песна којашто е среќен спој 
помеѓу сумата на романтичната идила и современата фантазмагорија, која 
вешто се транспонира во лирски и дескриптивен занос, па станува песна 
во целосен здив. 

Оттука може да се констатира дека творештвото на Тарапуза, кое амби-
циозно почнува и секогаш трае со песна, а од песна во песна, од збирка во 
збирка ги гради и ги остварува своите соништа, новите пробиви во себе и 
во детството, искажувајќи свежи звуци на сѐ уште врелата детска сензи-
билност, со сета своја комлексност на постапката (стилска хетерогеност, 
оригиналност на изразот, алузивност, имагинација...), по обемот на зафа-
тот (многустраност ‒ разновидност на мотиви, теми, богата симболика...), 
и по арсеналот од ликови (животните, птиците, природните појави, роди-
телите, учителките, обичните деца од секојдневието…), е мост на збли-
жување и на убавина меѓу децата, а притоа нагласувам дека поезијата 
на Тарапуза е и поезија за детското самостојно доживување на светот, 
игрите, радостите проблемите во себе и околу себе. Делата на Тарапуза 

третираат хуманистички, животни, драматични, морални и етички пра-
шања, а нејзиниот пред сѐ исповеден тон е всушност сведоштво на едно 
детско самобитно откривање и барање на детското сопствено битисување 
и надворешно откривање. Неговата проза врши преодничка улога во про-
никнувањето на читателот и во модернистичките литературни текови што 
е доказ за длабокиот реализам на Тарапуза. 

Заклучок

Земајќи предвид дека Тарапуза својот импозантен творечки опус го 
најави со книга поезија за возрасни (во која е строг во изборот на темите, 
економичен во зборовите, дискретен во мислата), за подоцна амбициозно 
да се посвети исклучиво на поезијата за деца (во која се потврдува како 
осведочен познавач на детскиот свет, светот на игрите, на сонот, на раз-
играната фантазија), следува дека поводот да се навратиме на неговото 
дело  –  90 години од неговото раѓање и 62 години од неговото творештво 
(неговата прва збирка поезија за возрасни Црвеното растење излегува 
1961 г.), е мотивација да потсетиме на она што е најдобро на книжевната 
сцена за деца во Македонија. Тоа е и убав повод за возобнова на подза-
боравеното и мотив за нови навраќања кон автохтоноста на оваа лите-
ратура за деца. Тука се фокусиравме на доминантните и константните 
карактеристики во тематско-мотивските, изразно-јазичните и стилски 
особености, специфичностите, белезите и особеностите на творештвото 
на Тарапуза. Овие збирки за деца ги актуализираат и прашањата: Какво 
може да биде местото на поезијата за деца на Тарапуза во корелацијата на 
современите поетски барања? И какво е значењето на неговата поезија за 
деца за македонската поезија? 

Без да се обидувам хиерархиски да го одредам местото на оваа пое-
зија за деца, далеку и од тоа да тврдам дека начинот на кој Тарапуза ги 
соопштува своите поетски замисли, теми и идеи е денес единствено пра-
вилен и добар, и особено далеку од тоа да ја сметам за единствена кај нас 
можна варијанта на новата модерна лирика, би сакала само да укажам на 
тоа дека во рамките на своите поетски интенции, како и во интегралните 
меѓи на својот дух и стил, поезијата за деца на Тарапуза покажува една, 
за наши прилики ретка и единствена јасност и кохерентност. Нејзината 



65

Биљана Рајчинова-Николова

специфика секако не е во новите естетски или формални индикации. Таа 
е едноставна и обична, литерарно необременета, ослободена од сѐ непро-
бано и неасимилирано, средена и сконцентрирана, чиста и единствена во 
своите излезни пунктови, доследна на себеси. Таков е нејзиниот внатре-
шен профил ‒ ништо претенциозно и натегнато. Оттука поезијата за деца 
на Тарапуза не се покажува како особено значајна само од аспект на нејзи-
ната литературно-историска улога, туку исто толку, и највеќе по евидент-
ните дострели што ги остварува на уметничко естетски план, пред сѐ во 
доменот на својот жанр, која го носи личниот печат на автентична авторска 
инспирација, на познавањето на детето и на неговиот свет,  дејствува во 
сегашноста, а оддекнува во иднината зашто ги формира сегашните гене-
рации, денешниве деца на кои лежи иднината. Затоа, може да се заклучи 
дека значењето на поезијата за деца на Тарапуза се огледува и во нејзи-
ната вонвременост и со исто задоволство ја читале и оние што некогаш 
биле деца, а и оние што растат сега.

Тарапуза со богатсвото на својот талент, со непринуденото творечко 
обраќање кон децата, па и кон возрасните, со несомнените вредности на 
својата креативна заложба како поет со разиграна имагинација со изо-
стрено чувство за духовност на кажувањето, со способност за жив, плас-
тичен опис, со бујна метафоричност и вроден усет за артистична разви-
еност на јазикот на кој пишувал, носител на ретка надареност без кон-
венционални почетнички атрибути, стилист што неусилено господари 
со својот израз, богат во сликарските нијанси и полетен во чувственото 
искажување останувајќи доследен на своето гесло – да биде допадлив, 
читлив, економичен во изразот, а сугестивен во поттекстот остави длабока 
трага во светот на литературата за деца, доволно бележита за жива при-
сутност и во иднината. Негово творештво во себе е проткаено со вербата 
во човекот и големата љубов кон децата, на кои им завешта толку многу 
драгоцени страници „преку мудар, драгоцен и осмислен поетско-драм-
ски вез“ (Николовска 2019: 55), па влогот (богатиот творечки опус), на 
овој поет во ризницата на современата македонска поезија за деца, според 
општа оценка, секако е најзабележлив, своевиден и неповторлив. Токму 
затоа сметам дека Тарапуза е значајно име на македонската современа 
литература за деца, кое со текот на годините до денес, а и секако пона-
таму си избори едно достојно и високо место во летописот на македон-
ската литература за деца со своите дела и погледи. Тарапуза при сета своја 

непосредна ангажираност во сопствената литература е една вонсериска 
личност во нашата средина, човек кој широко се препушти на тековите на 
детскиот, социјален, културен, воспитно-образовен живот речиси повеќе 
од шест децении, и кој оставил и сѐ уште остава неизбришливи траги, 
мудрословија и везови за тој детски био-психолошки, интелектуален, кул-
турен, едукативен и социјален живот со своите активности. 

THE POETRY OPUS OF STOJAN TARAPUZA 
(Ambitions and achievements)

Summary 

Stojan Tarapuza is a Macedonian poet for children, who belongs to the second 
generation of contemporary Macedonian authors for children. He has been actively 
present on the Macedonian literary scene for more than six decades, primarily in the 
literary genre of children’s poetry, but he also shows his creative curiosity as a story-
teller. On the occasion of 90 years since the birth of Tarapuza and 62 years since his 
creation, the paper referred to his life and work, focusing on the specificities, features 
and determinations of his poetry opus.  For this purpose, the paper analyzed part of his 
poetry collections and gave the answers to the questions – What kind of poetry are we 
talking about here? and What are the specificities, the features of this poetry in today’s 
stage of its development? It was concluded that it is poetry with traditional sensibility, 
a part with modern sensibility, which is dominated by “the principle of creative free-
dom and thematic-motive versatility.

Keywords: Stojan Tarapuza, poetry, tradition, modernism, specifics, features, deter-
minations.


